
ᐱᕙᓪᓕᐊᔪᑦ ᐅᖃᐅᓯᐅᔪᑦ 
 

ᓄᓇᕗᑦ ᐅᓪᓗᖓ ᐱᙳᐊᕕᒡᔪᐊᕐᓇᒥ: ᑲᔪᓯᑦᑎᐊᖅᑐᖅ 
 

ᕚᖕᑰᕗ, ᐳᕆᑎᔅ ᑲᓚᒻᐱᐊ (ᕕᕝᕗᐊᕆ 23, 2010) – ᓂᕆᐅᒋᔭᐅᒻᒪᕆᓚᐅᖅᑐᖅ ᓄᓇᕗᑦ ᐅᓪᓗᖓ, ᓴᓇᑦᑕᐃᓕ, 
ᕕᕝᕗᐊᕆ 21-ᒥ ᐱᓕᕆᐊᖑᓚᐅᖅᑐᖅ ᕚᖕᑰᕗᒥ 2010-ᒥ ᐱᙳᐊᕕᒡᔪᐊᕐᓇᒥ, ᑲᔪᓯᑦᑎᐊᖅᑐᒻᒪᕆᐊᓘᓚᐅᖅᐳᖅ.  

“ᐱᓕᕆᐊᒃᓴᑦᑎᓐᓂ, Tamapta/ᑕᒪᑦᑕ-ᒥ: ᓯᕗᓂᒃᓴᑦᑎᓐᓂ ᐋᖅᑭᒃᓱᐃᖃᑎᒌᒡᓗᑕ, ᐅᓇ ᓯᕗᓪᓕᐅᑎᔪᒪᔭᑦᑎᓐᓄᑦ 
ᐃᓚᒋᔭᐅᔪᖅ ᓄᓇᕗᒻᒥ ᐅᔾᔨᕈᓱᓕᖅᑎᑦᑎᒃᑲᓐᓂᕈᒪᓪᓗᑕ, ᐊᔾᔨᒋᔭᐅᙱᑦᑐᒥ ᐃᓕᖅᑯᓯᑐᖃᑦᑎᓐᓂ, 
ᐊᑑᑎᖃᑦᑎᐊᖅᑐᓂᒡᓗ ᐃᑲᔫᑎᒋᕙᒃᑕᑦᑎᓐᓂ ᑲᓇᑕᒥᐅᓄᑦ ᓄᓇᕐᔪᐊᓕᒫᒥᓗ ᐃᓱᒫᓘᑕᐅᕙᒃᑐᓂᒃ,” ᓯᕗᓕᖅᑎ ᐄᕙ 
ᐋᕆᐊᒃ ᐅᖃᖅᑐᖅ. “ᓄᓇᕗᑦ ᐅᓪᓗᖓ ᐱᙳᐊᕕᒡᔪᐊᕐᓇᒥ ᐱᕕᒃᓴᑦᑎᐊᕙᒻᒪᕆᐊᓘᓚᐅᖅᐳᖅ 
ᓄᓇᕐᔪᐊᓕᒫᒥᙶᖅᑐᓂᒃ ᐃᓕᑦᑎᒃᑲᓐᓂᕈᑕᐅᓪᓗᓂ ᓄᓇᕘᑉ ᒥᒃᓵᓄᑦ. ᒪᒃᑯᒃᑐᖁᑎᑦᑎᓐᓂ ᑭᒡᒐᖅᑐᐃᔨᒋᔭᐅᔪᓂᒃ 
ᖁᓱᙱᑉᐹᓪᓕᕈᑕᐅᓕᓚᐅᕆᕗᖅ ᖃᐅᔨᒪᔭᒥᓂᒡᓗ ᓄᓇᕘᑉ ᒥᒃᓵᓄᑦ ᐅᖃᐅᓯᖃᕈᓐᓇᖅᖢᑎᒃ,” ᐋᕆᐊᒃ ᐅᖃᖅᑐᖅ.  

7000 ᖃᓂᒋᔮᓂ ᐃᓄᖕᓂᒃ ᑲᓇᑕᐅᑉ ᐅᑭᐅᖅᑕᖅᑐᒥ ᐃᒡᓗᖁᑎᖓᓄᐊᖅᑐᖃᕈᓐᓇᖅᓯᓚᐅᖅᐳᖅ ᓄᓇᕗᑦ 
ᐅᓪᓗᖓᓂ. ᑲᑎᓕᒫᖅᖢᒋᑦ 100-ᑕᐅᓴᓐ ᐅᖓᑖᓂ ᐃᓄᖕᓂᒃ ᑕᐃᑯᙵᖅᑐᖃᖅᓯᒪᓕᖅᐳᖅ ᑕᐃᒪᙵᑦ 
ᐅᒃᑯᐃᓚᐅᖅᑎᓪᓗᒍ ᔮᓄᐊᕆ 15, 2010-ᒥ. ᐅᓄᖅᑐᒻᒪᕆᐊᓗᖕᓂᒃ ᐃᒡᓗᖁᑎᒋᔭᐅᔪᒧᐊᖅᑐᖃᓛᓕᖅᐳᖅ ᑲᓇᑕᒥ 
ᐊᕕᒃᑐᖅᓯᒪᔪᓂ ᓄᓇᖃᖅᑐᓂᒃ ᑲᑎᙵᓪᓗᑎᒃ.  

ᓄᓇᕗᑦ ᐅᓪᓗᖓ ᑲᓇᑕᐅᑉ ᐅᑭᐅᖅᑕᖅᑐᖓᑕ ᐃᒡᓗᖁᑎᖓᓂ ᓯᕗᓕᖅᑎ ᐄᕙ ᐋᕆᐊᒃ ᐅᖃᓪᓚᒍᓐᓇᖅᓯᓚᐅᖅᐳᖅ 
ᐊᒻᒪ ᐃᖃᓗᖕᓂ ᒪᐃᔭᒋᔭᐅᔪᖅ ᐃᓕᓴᐱ ᓯᐅᑎᐊᐱᒃ. ᕚᖕᑰᕗᒥ ᐱᙳᐊᕕᒡᔪᐊᕐᓇᒥ ᑲᑎᒪᔨᕋᓛᑦ 2010-ᒥ 
ᐱᙳᐊᕕᒡᔪᐊᕐᓇᒥ ᐊᒻᒪ ᐊᔪᕈᑎᓕᖕᓄᑦ ᐅᑭᐅᒃᑯᑦ ᐱᙳᐊᕕᒡᔪᐊᕐᓇᒥ (VANOC-ᑯᑦ) ᐊᐅᓚᑦᑎᔨᒻᒪᕆᖓ ᔮᓐ ᕘᓛᖕ 
ᐅᖃᓪᓚᖃᑕᐅᓚᐅᕆᕗᖅ. 

ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂ ᓄᓇᕗᒻᒥ ᑕᑯᒃᓴᐅᑎᑦᑎᔪᑦ ᖃᐅᔨᑎᑦᑎᔪᓐᓇᖅᓯᓚᐅᖅᐳᑦ ᑭᐱᙳᐃᔭᐃᓪᓗᑎᒡᓗ 
ᑕᑯᔭᖅᑐᖅᓯᒪᔪᓂᒃ ᐃᓕᓐᓂᐊᖅᑎᑕᐅᓪᓗᑎᒃ ᐅᖅᑰᓯᕙᓪᓕᐊᔪᖅ ᓄᓇᕐᔪᐊᖅ ᐃᓄᖕᓂᒃ ᓄᓇᕗᒻᒦᑦᑐᓂᒃ 
ᐊᒃᑐᐃᕙᓪᓕᐊᓂᖓᓂᒃ. ᖃᔅᓯᑲᓪᓚᖕᓂᒃ ᐅᓂᒃᑳᖅᑐᐊᓂᒃ ᑕᕐᕆᔮᒃᓴᓂᓪᓗ ᑕᑯᒃᓴᐅᑎᑦᑎᓚᐅᖅᐳᑦ ᒪᒃᑯᒃᑐᑦ 
ᐸᓐᓂᖅᑑᒥᐅᑦ. 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᒥᓂᔅᑕᐅᑉ ᑐᒡᓕᐊ ᓴᐃᒪᓐ ᐊᕙ ᐅᖃᐅᓯᖃᓚᐅᕆᕗᖅ ᓄᓇᕗᒻᒥ ᓇᑦᑎᓕᕆᓂᐅᑉ 
ᒥᒃᓵᓄᑦ ᐊᒻᒪ ᖃᓄᖅ ᐱᒻᒪᕆᐅᑎᒋᓂᖓᓂᒃ ᐃᓄᐃᑦ ᐃᓕᖅᑯᓯᑐᖃᖓᓄᑦ. ᑕᕐᕆᔭᖅᑎᑕᐅᓚᐅᕆᕗᑦ 
ᑕᑯᒃᓴᐅᑎᑦᑎᔪᒥᒃ ᖃᓄᖅ ᓇᑦᑏᑦ ᐃᓄᖕᓄᑦ ᐊᑐᖅᑕᐅᓪᓚᕆᒃᐸᖕᓂᖏᓐᓂᒃ ᐊᒻᒪ ᐊᓐᓄᕌᑦᑎᐊᕙᓕᐅᖅᑕᐅᓯᒪᔪᓂᒃ 
ᑕᑯᒃᓴᐅᑎᑦᑎᓚᐅᕆᓪᓗᑎᒃ. 

ᐱᐊᓂᒍᑎᒋᓪᓗᒍ, ᐅᓂᒃᑳᖅᑐᐊᖅᑎ ᒪᐃᑯᓪ ᑯᓱᒐᖅ, ᐋᑦᓲᒃ, ᒧᒥᖅᑏᑦ ᑲᐃᕙ, ᑲᑕᔾᔭᖅᑏᑦ ᐊᒻᒪ ᕿᓚᐅᔾᔭᖅᑏᑦ 
ᐃᓄᒋᐊᖅᑐᒻᒪᕆᐊᓗᖕᓂ ᖁᙱᐊᖅᑎᑦᑎᓚᐅᖅᐳᑦ ᓵᓚᖃᖅᑐᓂ ᖁᕕᐊᓲᑎᖃᖅᑎᓪᓗᒋᑦ BC-ᑯᑦ ᐃᒡᓗᖁᑎᖓᓂ.  

ᓄᓇᕗᑦ ᐅᓪᓗᖓ ᐱᓕᕆᐊᖑᔪᓐᓇᖅᓯᓚᐅᖅᐳᖅ ᓄᓇᕗᑦ ᐃᑲᔪᖃᑕᐅᓕᖅᑎᓪᓗᒋᑦ VANOC-ᑯᓐᓂ.  

ᑲᓇᑕᐅᑉ ᐅᑭᐅᖅᑕᖅᑐᖓᑕ ᐃᒡᓗᖁᑎᐊ ᕚᖕᑰᕗ ᓄᓇᓕᐸᐅᔭᖓᓃᑉᐳᖅ 602 West Hastings Street-ᒥ. 
ᓄᓇᕗᑦ ᐊᒻᒪ ᓄᓇᑦᑎᐊ ᔫᑳᓐᓗ ᐱᓕᕆᖃᑎᒌᒃᐳᑦ ᐱᙳᐊᕕᒡᔪᐊᕐᓇᐅᑎᓪᓗᒍ.  

### 
ᑐᑭᓯᒋᐊᒃᑲᓐᓂᕈᒪᒍᕕᑦ ᐅᓇ ᖃᐅᔨᒋᐊᕐᕕᒋᔪᓐᓇᖅᐸᐃᑦ: 
ᒫᑎᐅ ᐃᓪᓚᔭᕕᒃ 
ᑐᓴᖅᑕᐅᔭᕆᐊᓕᖕᓂ, ᐊᐅᓚᑦᑎᔨ 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 
ᐅᖃᓘᑖ (867) 222-0122 
ᐃᕐᙲᓐᓈᖅᑕᐅᑦ: millaszewicz@gov.nu.ca 

